
КОМИ РЕСПУБЛИКАСА ПРАВИТЕЛЬСТВОЛÖН ШУÖМ

1941 – 1945 воясся Великöй Отечественнöй войнаын Вермöмсянь 65 во тырöмкöд йитöдын торъя категория гражданалы öтчыдысь сетан сьöмöн 2010 воын отсöг сетöм йылысь

1941 – 1945 воясся Великöй Отечественнöй войнаын Вермöмсянь 65 во тырöмкöд йитöдын, «Коми Республикаын йöзлы социальнöй отсöг сетöм йылысь» Комии Республикаса Оланпаслöн 2 статьялöн 1 юкöнса 9 пункт серти да 21 статья серти Коми Республикаса Правительство шуис:
1. Урчитны 2010 во вылö 1000 шайт мында öтчыдысь сетан сьöм мынтöмöн социальнöй отсöг гражданалöн татшöм категорияяслы:
1) йöзлы, кодъяс уджалісны тылын 1941 вося июнь 22 лунсянь 1945 вося май 9 лунöдз квайт тöлысьысь эз этшаджык, СССР-лöн регыдъя кад кежлö мырддьылöм мутасын уджалан кадколаст кындзи;
2) йöзлы, кодъяслы сетöма СССР-са орденъяс либö медальяс Великöй Отечественнöй война кадö став вын сетан уджысь.
2. Вынсьöдны 1941-1945 воясся Великöй Отечественнöй войнаын Вермöмсянь 65 во тырöмкöд йитöдын торъя категория гражданалы öтчыдысь сетан сьöмöн 2010 воын социальнöй отсöг сетан пöрадок содтöдын индöм  серти.
3. Коми Республикаса йöзлы отсöг сетан агентстволы мынтыны тайö шуöмлöн 1 пунктын индöм öтчыдысь сетан сьöм олысьяслы социальнöй отсöг сетан мутас органъяс пыр.
4. Коми Республикаса сьöм овмöс министерстволы артыштны öтчыдысь сетан сьöм мынтöмöн социальнöй отсöг вылö рöскодсö, мый индöма тайö шуöмлöн 1 пунктын, 2010 во вылö Коми Республикаса республиканскöй бюджет тшöт весьтö.
5. Лыддьыны вынтöмöн:
1) «1941-1945 воясся Великöй Отечественнöй войнаын Вермöмсянь 63 во тырöмкöд йитöдын торъя категория гражданалы öтчыд сетан сьöм мынтöмöн 2008 воын социальнöй отсöг сетöм йылысь» Коми Республикаса Правительстволысь 2008 во косму тöлысь 22 лунся 85 №-а шуöм;
2) «1941-1945 воясся Великöй Отечественнöй войнаын Вермöмсянь 63 во тырöмкöд йитöдын торъя категория гражданалы öтчыдысь сетан сьöм мынтöмöн 2008 воын отсöг йылысь» Коми Республикаса Правительстволöн 2008 во апрель 22 лунся 85 №-а шуöмлысь вынсö водзö нюжöдöм йылысь» Коми Республикаса Правительстволысь 2009 во косму тöлысь 27 лунся 100 №-а шуöм.
6. Тайö шуöмсö олöмö пöртöм бöрся видзöдны Коми Республикаса Юралысьöс вежысь К.Ю. Ромадановлы.
7. Тайö шуöмыс вынсялö 2010 вося тöвшöр тöлысь 1 лунсянь.

Коми Республикаса Юралысь                                                          В.Торлопов

Сыктывкар
2009 вося йирым тöлысь 22 лун
304 №


ВЫНСЬÖДÖМА
Коми Республикаса Правительстволöн
2009 во йирым тöлысь 22 лунся 304 №-а шуöмöн
( содтöд)

1941-1945 воясся Великöй Отечественнöй войнаын Вермöмсянь 65 во тырöмкöд йитöдын торъя категория гражданалы öтчыдысь сетан сьöмöн 2010 воын социальнöй отсöг сетан
ПÖРАДОК 

1. Тайö Пöрадокыс урчитö Россия Федерацияса торъя категория гражданалы, кодъясöс индöм ногöн пасйöма олан места серти Коми Республика мутасын, 1941-1945 воясся Великöй Отечественнöй войнаын Вермöмсянь 65 во тырöмкöд йитöдын öтчыдысь сетан сьöм индöм да мынтöм кузя могъяс (водзö – öтчыдысь сетан сьöм).
2. Öтчыд сетан сьöм индыссьö да мынтыссьö:
а) йöзлы, кодъяс уджалісны тылын 1941 вося июнь 22 лунсянь 1945 вося май 9 лунöдз квайт тöлысьысь эз этшаджык, СССР-лöн регыдъя кад кежлö мырддьылöм мутасын уджалан кадколаст кындзи;
б) йöзлы, кодъяслы сетöма СССР-са орденъяс либö медальяс Великöй Отечественнöй война кадö став вын сетан уджысь.
3. Öтчыд сетан сьöм индöм да мынтöм вöчсьö Коми Республикалöн йöзлы отсöг сетан агентствоса мутас органöн (водзö – мутас орган) гражданинлöн олан места серти, коді вермö босьтны сійöс тайö Пöрадоклöн 1 да 2 пунктъяс серти.
4. Öтчыд сетан сьöм босьтöм вылö гражданин сетö мутас органö татшöм документъяс:
1)  öтчыд сетан сьöм индöм йылысь шыöдчöм сьöм ыстанногсö индöмöн (финансово-кредитнöй учреждениелы тшöт вылö, пошта пыр вуджöдöмöн, олан места кузя финансово-кредитнöй учреждениеыс либö федеральнöй пошта связьлöн организацияыс кö абу – мутас органлöн касса пыр);
2) паспорт (сэк, кор гражданин нимсянь уджалö оланпас серти сiйöс петкöдлысь, сетсьö оланпас серти петкöдлысьлöн паспорт да сылысь уджмогъяс эскöдысь документ);
3) социальнöй отсöг босьтöм вылö право эскöдысь документ;
4) олан местасянь справка;
5) воддза олан места серти (олан места вежсигöн) öтчыд сетан сьöм босьтöм (абу босьтöм) йылысь справка.
Мутас орган быд гражданин серти, кодi шыöдчö öтчыдысь сьöм пособие босьтöм вылö, лöсьöдö личнöй делö, кытчö пыртсьöны сыöн сетöм документъясыс.
Гражданинöн сетöм документъяслысь копияяссö вöчö мутас орган.
5. Сэк, кор мутас органын, кодi сетö öтчыдысь сетан сьöмсö, эмöсь тайö Пöрадокса 4 пунктын индöм документъясыс, öтчыдысь сетан сьöмыс тайö Пöрадокса 2 пунктын индöм гражданалы мынтыссьö тайö документъяс подув вылын. Та дырйи личнöй делöыс оз лöсьöдсьы.  
6. Сэк, кор 2010 вося ода-кора тöлысь 1 лун вылö мутас органын, кодi сетö öтчыдысь сетан сьöмсö, абуöсь тайö Пöрадокса 2 пунктын индöм йöз лыдысь граждана серти колана документъясыс, öтчыдысь сетан сьöм индöм йылысь решение примитсьö тайö Пöрадокса 7 пунктын индöм пöрадок серти 2010 во чöжöн. Та дырйи мутас орган лöсьöдö личнöй делö, кытчö пыртö öтчыдысь сетан сьöм индöм да мынтöм (индöмын да мынтöмын öткажитöм) йылысь решение примитöм вылö колана документъяс. 
7. Öтчыдысь сетан сьöм индöм да мынтöм (индöмын да мынтöмын öткажитöм) йылысь решение примитсьö мутас органöн тайö Пöрадоклöн 4 пунктын индöм документъяс гражданинöн сетан лунсянь 10 уджалан лун чöжöн, тайö Пöрадоклöн 5 пунктын индöм лоöмторъяс кындзи.
8. Öтчыдысь сетан сьöм индöмын да мынтöмын öткажитöм йылысь решение примитöм вылö подувъяснас лоöны:  
1) тайö Пöрадокса 4 пунктын индöм документъяссö абу сетöма либö сетöма абу тырвыйö, тайö Пöрадокса 5 пунктын индöм лоöмторъяс кындзи;
2) öтчыдысь сетан сьöм индöм вылö колана юöръясыс абу стöчöсь.
Сэк, кор колö тöдмавны гражданинöн сетöм юöръяслысь стöчлунсö, мутас орган прöверитö индöм юöръяслысь стöчлунсö органъясö да организацияясö запросъяс мöдöдöмöн, кодъяслöн эм колана юöрыс. Та дырйи öтчыдысь сетан сьöм индöм да мынтöм (индöмын да мынтöмын öткажитöм) йылысь решение примитан кадколастсö нюжöдö мутас органса юрнуöдысь либö сыöн уполномочитöм морт корöм юöрсö пöлучитны колана кадколаст вылö, но 30 календарнöй лунысь оз дырджык, мый йылысь юöртöны гражданинлы гижöда уведомлениеöн лöсялана запрос мöдöдöм лунсянь 5 календарнöй лун чöжöн.
Гражданинöн сетöм юöръяслысь абу збыльлунсö эскöдысь юöр подув вылын мутас орган примитö öтчыдысь сетан сьöм индöмын да мынтöмын öткажитöм йылысь решение.
Гражданалöн эм право мöдысь шыöдчыны мутас органö öтчыдысь сетан сьöм индöм да мынтöм вылö сэк, кор найö бырöдöны öтчыдысь сетан сьöм индöмын да мынтöмын öткажитан подувъяссö, кутшöмъясöс индöма тайö пунктса 1 да 2 подпунктъясын.  
9. Öтчыдысь сетан сьöм индöмын да мынтöмын öткажитöм йылысь решение примитiгöн тайö решениесö примитысь мутас орган татшöм решениесö примитан лунсянь 5 уджалан лун чöжöн гижöмöн юöртö та йылысь гражданинлы öткажитöмын помкаяссö индöмöн.
10. Гражданин вермö шыöдчыны öтчыдысь сетан сьöмла 2010 во чöж.
11. Гражданалы, кодъяслöн документъясыс лоöны мутас органын 2010 вося ода-кора тöлысь 1 лун вылö, öтчыдысь сетан сьöмыс вуджöдсьö 2010 вося ода-кора тöлысь 25 лунысь оз сёрджык финансово-кредитнöй учреждениеясын гражданалöн öнiя либö восьтöм тшöтъяс вылö, федеральнöй пошта связьлöн организацияяс пыр либö мутас органса касса пыр.
Тайö Пöрадокса 6 пунктын индöм гражданалы, кодъяс шыöдчисны öтчыдысь сетан сьöм индöм да мынтöм вылö 2010 вося ода-кора тöлысь 1 лун бöрын, тöлысьлöн 1 числöсянь 15-öдз кадколастö, öтчыдысь сетан сьöм мынтыссьö тайö тöлысьлöн 25 числöысь оз сёрджык, тöлысьлöн 16 числöсянь тöлысь помöдз кадколастö – водддза тöлысьлöн 25 числööдз финансово-кредитнöй учреждениеясын гражданалöн öнiя либö восьтöм тшöтъяс вылö, федеральнöй пошта связьлöн организацияяс пыр либö мутас органса касса пыр.
12.  Öтчыдысь сетан сьöм босьтны вермöны сідзжö тайö Пöрадоклöн 1 да 2 пунктъясын индöм граждана, кодъяс олöны социальнöя могмöдан стационарнöй учреждениеясын.
13. Индöм, но абу босьтöм öтчыдысь сетан сьöмыс оз мынтыссьы гражданинлöн кулöм бöрын.
14. Öтчыдысь сетан сьöм вайöм да ыстöм вылö рöскодыс сьöмöн могмöдсьö Коми Республикаса республиканскöй бюджет тшöт весьтö да сьöм мында, мыйта артыштöма öтчыдысь сетан сьöм мынтöм вылö.

 Исакова 6 960 пас
